
TALHAH BIN UBAIDILLAH  

(Ditulis oleh: Muhammad Hazim bin Nor Azman) 

 

❖ Biografi Sahabat 

Ṭalḥah bin Ubaidillah bin Uthman bin Amr bin Kaʿb bin Saʿd bin Taym bin Murrah bin Kaʿb 

bin Lu’ayy bin Ghalib bin Fihr bin Malik bin al-Naḍr bin Kinanah114 merupakan insan yang 

sering kita dengar dalam lipatan sejarah para sahabat, terpahat nama-nama agung yang 

menjadi lambang keberanian, keteguhan jiwa dan keluhuran iman. Tokoh yang berdiri megah 

dalam barisan itu ialah Talhah bin Ubaidillah, salah seorang sahabat yang diberikan gelaran 

khas oleh Rasulullah  “as-Syahid al-Hayy” yang bermaksud syahid yang hidup kerana 

keberaniannya yang luar biasa di medan Uhud. Beliau juga diberikan gelaran al-Qarinain yang 

membawa makna “dua orang kawan” pada peringkat awal pengislamannya115. 

Insan ini bukan sekadar pejuang yang mengangkat pedang mempertahankan Rasulullah 

, bahkan peribadinya mencerminkan sifat kemuliaan, pengorbanan dan kecintaan yang 

mendalam terhadap agama. Ketokohannya menjadikan beliau antara sepuluh sahabat yang 

dijanjikan syurga, serta menjadi inspirasi tentang makna kesetiaan dalam perjuangan.  

Beliau merupakan seorang pemuda dari Bani Taym, penduduk Mekah. Salah seorang 

daripada anaknya iaitu Musa bin Talhah berkata bahawa ayahnya Talhah bin Ubaidillah  

digambarkan memiliki kulit putih kemerah-merahan, tubuh sederhana namun agak rendah, 

dengan dada yang bidang dan jarak antara kedua bahunya yang lebar. Kakinya besar dan 

apabila beliau menoleh, seluruh tubuhnya turut berpaling, bukan sekadar memusingkan 

lehernya sahaja. Beliau dilahirkan di Mekah, sekitar 595 Masihi dalam lingkungan masyarakat 

Quraisy yang kaya dengan tradisi perdagangan. Seperti kebanyakan anggota Quraisy, beliau 

terlibat dalam bidang perniagaan, sering ke Syam untuk membeli barangan dagangan sebelum 

dijual semula di Mekah. Kota ini merupakan pusat tumpuan bangsa Arab sebelum kedatangan 

 
114 Zulkifli Mohamad al-Bakri, “#8891: Kisah Pengislaman Talhah bin Ubaidillah R.A.,” Maktabah Al-Bakri, 22 

Mei 2025, https://zulkiflialbakri.com/8891-kisah-pengislaman-talhah-bin-ubaidillah-r-a/ 
115 Dr. Abdurrahman Ra’fat al-Basya, 65 Manusia Langit: Perjalanan Hidup Sahabat Rasulullah SAW, (Johor 

Bahru: Pustaka Azhar, 2024), hlm. 453 

Islam, terutamanya kerana kewujudan Kaabah yang menjadi pusat ibadat dan pertemuan 

pelbagai kabilah116. 

Talhah bin Ubaidillah  telah mengikuti kesemua peperangan bersama Rasulullah  

kecuali Perang Badar. Telah diceritakan bahawa Talhah  bukan tidak ingin mengikuti 

peperangan tersebut, tetapi ketika itu beliau mempunyai urusan perdagangan di Syam117. 

Namun demikian, beliau telah diberikan harta rampasan perang yang sama seperti para pejuang 

Perang Badar. 

Kewafatan insan yang bernama Talhah bin Ubaidillah merupakan peristiwa yang 

menyedihkan bagi umat islam. Menurut Imam al-Zahabi menyatakan bahawa, pembunuh 

Talhah  akan memikul dosa yang sama dengan dosa pembunuh Ali . Ali  berkata, 

“Berikan khabar kepada pembunuh Talhah bahawa dia berhak atas neraka.” Ada beberapa 

pendapat menyatakan bahawa kematiannya terkena anak panah misteri yang tidak diketahui 

siapa yang memanahnya, ada yang mengatakan Marwan bin al-Hakam yang memanah Talhah 

bin Ubaidillah. Perkara ini dijelaskan lagi dalam riwayat Qais, Talhah  berkata, “Aku 

melihat Marwan bin al-Hakam melepaskan anak panah terhadap Talhah pada hari itu. Anak 

panah itu mengenai lututnya. Darah terus memancut keluar sehingga Talhah menemui 

kematian.” 118 

 

❖ Sifat dan Keperibadian 

Talhah bin Ubaidillah terkenal dengan sifat pemurah dan dermawan. Beliau sentiasa 

berlumba melakukan kebaikan, khususnya dalam membelanjakan harta di jalan Allah . Sifat 

pemurahnya begitu masyhur sehingga Rasulullah  pernah memberikan gelaran kepadanya: 

“Talhah al-Khayr” yang membawa maksud Talhah yang baik , “Talhah al-Jud” yang 

bermaksud Talhah yang pemurah dan “Talhah al-Fayyaḍ” yang membawa maksud Talhah 

yang dermawan119, yang masing-masing menggambarkan keluasan kebaikan, kemurahan hati 

dan keikhlasannya dalam berinfak. 

 
116 al-Bakri, “#8891: Kisah Pengislaman Talhah bin Ubaidillah R.A”. 
117 al-Bakri, “#8891: Kisah Pengislaman Talhah bin Ubaidillah R.A”. 
118 Dr. Zulkifli Al-Bakri, “Talhah bin Ubaidullah,” zulkiflialbakri.com (25 Okt. 2023), diakses pada 14 Dis. 2025, 

https://zulkiflialbakri.com/artikel/talhah-bin-ubaidullah/ 
 .77 .القاهرة: دار الأدب العربي للنشر والتوزيع، الطبعة الأولى،  2012م(، ص) ،أحمد محمد متولي،  العشرة المبشرون بالجنة للأطفال والناشئة 119

 

https://zulkiflialbakri.com/artikel/talhah-bin-ubaidullah/?utm_source=chatgpt.com

Talhah  merupakan seorang pedagang yang memiliki perniagaan besar dan harta yang 

banyak. Dalam sebuah peristiwa, beliau menerima kiriman kekayaan daripada Hadramaut 

berjumlah tujuh ratus ribu dirham, satu jumlah yang sangat besar pada zaman itu. Akan tetapi 

harta yang melimpah tersebut tidak menghadirkan rasa ketenangan dalam dirinya. Sebaliknya, 

Talhah  pada malam tersebut berada dalam keadaan gelisah, bimbang dan tidak mampu tidur 

kerana memikirkan amanah di hadapan Allah  terhadap harta tersebut. 

Melihat kegelisahan itu, isterinya Ummu Kultsum binti Abu Bakar  mendatanginya 

dan bertanya,“Apakah yang membuatmu resah wahai Abu Muhammad? Adakah engkau 

ditimpa sesuatu kerana kami?”. Beliau menjawab, “Bukan, engkau adalah isteri seorang 

Muslim yang paling baik”, namun bagaimana mungkin seseorang tidur dalam keadaan harta 

sebanyak ini berada di rumahnya, sedang Tuhan pemilik harta menunggu bagaimana ia akan 

diuruskan?” 

Lalu isterinya berkata, “Jika begitu, apakah yang membuatmu sehingga bersedih? 

Bukankah engkau, kaum kerabatmu dan keluargamu juga memerlukan harta ini? Apabila 

waktu pagi tiba, bahagi-bahagikanlah ia kepada mereka.” Talhah bin Ubaidillah memuji 

kebijaksanaan isterinya dan berkata, “Semoga Allah merahmatimu. Sesungguhnya engkau 

adalah wanita yang diberikan taufik, anak kepada seorang yang mendapat taufik.” 

Apabila tiba esok pagi, beliau mengumpulkan seluruh hartanya ke dalam pundi-pundi 

dan bekas-bekas besar, lalu membahagikannya kepada golongan fakir dalam kalangan 

Muhajirin dan Ansar sehingga tiada sedikit pun yang tinggal di sisinya. Kedermawanan ini 

bukan hanya berlaku sekali malah ia menjadi sifat tetap yang menghiasi kehidupan Talhah. 

Diceritakan bahawa suatu ketika seorang lelaki datang kepada Talhah bin Ubaidillah  

untuk meminta bantuan dan mengingatkannya tentang hubungan persaudaraan yang pernah 

menyatukan mereka. Beliau lalu berkata, “Inilah persaudaraan yang pernah disebutkan 

kepadaku sebelum ini. Aku memiliki sebidang tanah pemberian ‘Uthman bin ‘Affan  yang 

bernilai tiga ratus ribu dirham. Jika engkau menginginkannya, ambillah. Namun jika engkau 

lebih berkenan dengan nilainya, jualkan tanah itu kepada ‘Uthman bin ‘Affan  dan ambillah 

harganya.” Lelaki itu memilih untuk mengambil nilai wangnya dan Talhah  pun 

memberikannya tanpa berlengah120. 

 
120 al-Basya, 65 Manusia Langit, hlm. 456 

Demikianlah sifat mulia Talhah bin Ubaidillah  yang merupakan seorang sahabat 

yang benar-benar menzahirkan kedermawanan, kemurahan hati dan ketakwaan. Tidak 

hairanlah beliau digelar oleh Rasulullah  dengan gelaran-gelaran seperti Talhah al-Khayr, 

Talhah al-Jud dan Talhah al-Fayyaḍ. Semoga Allah  meredai Talhah  dan mengurniakan 

kepadanya ganjaran tertinggi di sisi-Nya. 

 

❖ Kehidupan Sebelum Islam 

Pengislaman awal Talhah  merupakan satu jalan cerita yang menarik sekiranya kita 

menelaah secara mendalam. Hari yang bersejarah baginya berlaku ketika Talhah  bersama 

kafilah Quraisy berangkat ke negeri Syam bagi urusan perdagangan, telah berlaku satu 

peristiwa yang mengubah hidup seorang insan bernama Talhah bin Ubaidillah. Meskipun 

beliau masih muda berbanding dengan pedagang lain dan kurang berpengalaman dalam 

berdagang, beliau tetap gigih dan berusaha untuk bersaing dalam menjalankan urus niaga yang 

terbaik.  

Telah diceritakan oleh Talhah bin Ubaidillah  sendiri ketika beliau tiba di pasar Busra, 

tiba-tiba seorang pendeta menyeru kepada khalayak ramai, “Wahai para saudagar! Tanyalah 

kepada orang yang berhaji atau para peniaga ini, adakah di antara mereka merupakan 

penduduk Mekah?”. Ketika itu, Talhah  berada berdekatan dengan pendeta tersebut, maka 

Talhah  pun dengan segera menyahut seruan tersebut dengan berkata, “Ya, aku adalah 

penduduk Mekah”. Pendeta tadi pun bertanya lagi, “Adakah di antara kalian ada yang 

mempunyai nama Ahmad”. Talhah  bertanya “Siapakah Ahmad?”. Pendeta tadi lantas 

menjawab soalan yang diajukan oleh Talhah  “Anak Abdullah bin Abdul Mutalib. Inilah 

bulan ketikanya dia akan muncul. Dia adalah Nabi terakhir. Dia keluar dari tanah kalian, 

Mekah dan berhijrah ke tanah berbatu hitam, berpohon kurma, tanahnya bergaram dan 

meresap air. Jangan sampai didahului orang lain untuk bertemu dengannya, wahai pemuda”. 

Hati Talhah  tersentuh setelah mendengar kata-kata daripada pendeta tersebut, setelah 

itu Talhah  pun menghampiri untanya dengan rasa ingin cepat tiba di Mekah. Sesudah sampai 

ke Mekah, Talhah bergegas berjumpa dengan ahli keluarganya dan terus mengajukan soalan 

“Adakah apa-apa yang terjadi di Mekah”. Mereka menjawab “Ya, Muhammad bin Abdullah 



46 

telah mengatakan bahawa dirinya adalah seorang Nabi dan Abu Quhafah lebih dikenali 

sebagai Abu Bakar telah mengikutinya”121. 

Setelah mendengar khabar berita tentang Abu Bakar  telah mengikuti Rasulullah , 

Talhah  bertanyakan secara langsung kepada Abu Bakar “Adakah kau telah mengikuti 

Muhammad”. Abu bakar menjawab “Ya, pergilah kepada Muhammad, sesungguhnya dia 

membawa kebenaran”122. Talhah  menceritakan tentang pendeta di Pasar Busra kepada Abu 

Bakar. Selepas mendengar cerita daripada Talhah, mereka pun pergi berjumpa dengan 

Rasulullah  untuk bercerita tentang ceritanya dan mendengarkan apa yang akan dikatakan 

oleh Baginda. Mereka pun berjumpa dengan Rasulullah , baginda menceritakan tentang 

Islam, membaca ayat-ayat al-Quran dan memberikan khabar gembira tentang dunia dan 

akhirat. Setelah mendengar kata-kata daripada Baginda, Talhah bin Ubaidillah memeluk 

Islam. Demikianlah, beliau menjadi antara sahabat yang terawal memeluk Islam melalui Abu 

Bakar .  

Setelah setelah memeluk Islam pada peringkat awal dakwah Rasulullah , Talhah  

berhadapan dengan ujian yang dahsyat daripada kaumnya, bahkan keluarganya sendiri, kerana 

ibunya sendiri Sa’abah binti al-Hadrami memaki anaknya ketika anaknya Talhah  bersama 

dengan Abu Bakar  telah diikat oleh Naufal bin Khuwailid yang merupakan seorang lelaki 

yang digelar “Singa Quraisy”. Mereka berdua telah diserahkan kepada orang-orang bodoh di 

Mekah untuk diseksa dengan kejam. Disebabkan peristiwa inilah Talhah bin Ubaidillah dan 

Abu Bakar diberi gelaran “al-Qarinain”123 . 

 

❖ Sumbangan kepada Islam 

يْدِ اللهِ مَنْ سَرَّهُ أَنْ يَ نْظرَُ إِلََ رَجُلٍ يََْشِي عَلَى الََْرْضِ وَقَدْ قَضَىٰ نََْبَهُ، فَ لْيَ نْظرُْ إِلََ طلَْحَةَ بْنِ عُب َ   

Maksudnya: Barang siapa yang ingin melihat seseorang yang berjalan di muka bumi sekali 

gus telah meninggal dunia, maka lihatlah Talhah bin Ubaidillah124 

 
121 al-Basya, 65 Manusia Langit, hlm. 451 
122 Muhammad Ibn Sa‘d, Kitab at-Tabaqat al-Kabir: Volume III – The Companions of Badr, trans. Aisha Bewley 

(London: Ta-Ha Publishers Ltd., n.d.), p. 164. 
123 al-Basya, 65 Manusia Langit, hlm. 453 
124 al-Basya, 65 Manusia Langit, hlm. 450 

Gelaran “asy-Syahīd al-Hayy” atau “syahid yang hidup” yang diberikan kepadanya 

bukanlah sekadar sanjungan, tetapi pengiktirafan langsung daripada Rasulullah  terhadap 

keberanian luar biasa Talhah  pada hari Uhud. Di medan yang penuh porak-peranda itu, 

beliau tampil sebagai perisai hidup yang melindungi Baginda  daripada setiap pedang dan 

panah. Riwayat-riwayat sahih menggambarkan bagaimana pengorbanan beliau pada saat 

genting tersebut bukan sahaja menyelamatkan nyawa Rasulullah , bahkan menjadi detik yang 

mengangkatnya sebagai salah seorang pahlawan teragung dalam sejarah Islam. 

Ketika peperangan Uhud sedang berlangsung, golongan musyrikin terus melontarkan 

batu-batu ke arah Rasulullah  sehingga salah satu daripadanya mengenai pinggang Baginda 

dan menyebabkan Baginda terjatuh ke dalam sebuah lubang yang telah digali lebih awal oleh 

Abu Amir al-Fasiq sebagai perangkap untuk mencederakan tentera Islam. Dalam keadaan 

genting itu, Ali bin Abi Talib  segera mencapai tangan Rasulullah  untuk menarik Baginda, 

manakala beliau membantu mengangkat dan menaikkan Baginda sehingga Baginda berjaya 

keluar dari lubang tersebut125. Ketika keadaan umat Islam menjadi kacau-bilau setelah 

sebahagian besar pasukan berundur akibat serangan balas tentera musyrikin. Pada saat genting 

itu, Rasulullah  hanya dikelilingi oleh sekelompok kecil sahabat yang tetap teguh bertahan, 

ada sebahagian riwayat menyebutkan bahawa hanya sekitar lima126 dan sebelas orang pemuda 

yang masih mempertahankan Baginda. Antara tokoh yang paling menonjol dalam kalangan 

mereka ialah Talhah bin Ubaidillah. 

Ketika pasukan musyrikin mendekati kedudukan Rasulullah , Baginda bertanya, 

“Siapakah yang akan menahan mereka?” Talhah  segera menawarkan dirinya. Namun 

Rasulullah  memilih sahabat lain dahulu, yang kemudian maju ke medan dan gugur sebagai 

syahid. Ketika kelompok musyrikin kedua muncul, Rasulullah  sekali lagi bertanya soalan 

yang sama. Talhah  mengulangi kesediaannya, tetapi seorang sahabat Ansar tampil dan beliau 

turut gugur. Situasi tersebut berulang beberapa kali sehingga akhirnya yang tinggal bersama 

Rasulullah  hanyalah Talhah . Pada saat itu, apabila Baginda bertanya sekali lagi, Talhah 

 menjawab, “Aku, wahai Rasulullah.” Beliau pun meluru ke arah musuh dengan keberanian 

yang luar biasa dan berjaya membunuh sebelas orang daripada pasukan musyrikin. Dalam 

pertempuran sengit itu, salah satu jari Talhah  terpotong, menyebabkan beliau menjerit 

 
125 al-Bakri, “#8891: Kisah Pengislaman Talhah bin Ubaidillah R.A”. 
126 al-Basya, 65 Manusia Langit, hlm. 453 

menahan kesakitan. Rasulullah  bersabda kepadanya, “Sekiranya engkau menyebut nama 

Allah  pada saat itu, nescaya para malaikat akan membantu engkau dan manusia akan 

menyaksikannya”127. 

Al-Bukhari meriwayatkan daripada Qais bin Abi Hazim, katanya: “Aku melihat tangan 

Talhah  yang lumpuh kerana mempertahankan Rasulullah  pada hari peperangan 

Uhud”128. Abdullah ibn Numayr, Ya‘la dan Muhammad anak-anak kepada ‘Ubayd serta al-

Fadl ibn Dukayn meriwayatkan daripada Zakariyya ibn Abi Za‘idah bahawa Amir al-Sha‘bi 

berkata “Hidung dan gigi Rasulullah  telah cedera dalam Perang Uhud. Talhah bin 

Ubaidillah  mempertahankan Rasulullah  dengan tangannya, lalu tangannya terkena 

pukulan dan menyebabkan jarinya menjadi lumpuh129”. Dalam satu riwayat yang dibawakan 

oleh Abu Daud al-Tayalisi daripada Aisyah , dinyatakan bahawa Abu Bakar  sering 

mengenang detik genting yang berlaku dalam Perang Uhud. Setiap kali beliau mengenangkan 

peristiwa tersebut, beliau akan berkata, “Hari itu semuanya milik Talhah 130.” Melalui 

pengorbanan dan keberanian Talhah , Allah  akhirnya memalingkan serangan musyrikin 

dan menyelamatkan Rasulullah  pada saat paling kritikal dalam sejarah perjuangan Islam. 

 

❖ Dalil Berkaitan Sahabat 

Berdasarkan Surah al-Ahzab ayat 23: 

ن ينَتَظِ  م ما ۥ وَمِنۡهر ن قَضَََٰ نََبَۡهر م ما َ عَليَۡهِِۖ فمَِنۡهر واْ ٱللَّا َٰهَدر ؤۡمِنيَِۡ رجَِالٞ صَدَقرواْ مَا عَ ِنَ ٱلمۡر رواْ تَبۡدِيلٗٗ م  ل  ٢٣رر  وَمَا بدَا

Maksudnya: “Di antara orang-orang yang beriman itu, ada yang bersikap benar menunaikan 

apa yang telah dijanjikannya kepada Allah (untuk berjuang membela Islam); maka di antara 

mereka ada yang telah selesai menjalankan janjinya itu (lalu gugur syahid) dan di antaranya 

ada yang menunggu giliran; dan mereka pula tidak mengubah (apa yang mereka janjikan itu) 

sedikit pun.” 

(Surah al-Ahzab ayat 23) 

 
127 Imam Adz-Dzahabi, Ringkasan Siyar A‘lam An-Nubala’: Biografi Sahabat, Tabiin, Tabiut Tabiin dan Ulama 

Muslim, susunan Dr. Muhammad Hasan bin Aqil Musa Asy-Syarif (t.t.: Penerbit Buku Islam Rahmatan, n.d.), 

hlm. 147 
128 al-Bakri, “#8891: Kisah Pengislaman Talhah bin Ubaidillah R.A”. 
129 Ibn Sa‘d, Tabaqat al-Kabir, Vol. III, p. 166. 
130 al-Bakri, “#8891: Kisah Pengislaman Talhah bin Ubaidillah R.A”. 

Menurut Imam al-Tabari, maksud ayat ini ialah bahawa dalam kalangan orang-orang 

yang benar-benar beriman kepada Allah  dan Rasulullah , terdapat individu-individu yang 

menepati janji mereka kepada Allah  dengan penuh kesabaran menghadapi kesukaran serta 

ujian. Sebahagian daripada mereka telah menunaikan sepenuhnya usaha yang mereka janjikan 

kepada Allah  iaitu kesediaan berjuang dan berkorban sehingga akhirnya gugur sebagai 

syahid. Ada dalam kalangan mereka yang gugur dalam Perang Badar, sebahagian lagi syahid 

dalam Perang Uhud dan ada pula yang menerima kesyahidan di tempat yang lain131.  

Antara sahabat yang termasuk dalam kategori Surah al-Ahzab ayat 23 ini sebagaimana 

digambarkan dalam ayat ini ialah Talhah bin Ubaidillah, keberaniannya di Uhud menjadi 

bukti kemantapan janji imannya kepada agama Allah . 

 

 

Refleksi dan Pengajaran 

1. Kisah Talhah bin Ubaidillah  menyedarkan bahawa keimanan yang kukuh mampu 

membentuk peribadi Muslim yang berani, teguh dan tidak mudah terpengaruh oleh 

tekanan dunia. 

2. Keteguhan iman Talhah bin Ubaidillah  mengajar bahawa seseorang Muslim perlu 

berpegang kepada prinsip kebenaran walaupun berhadapan dengan cabaran, godaan 

dan arus pemikiran yang bercanggah dengan ajaran Islam. 

3. Pengorbanan Talhah bin Ubaidillah  dalam mempertahankan Rasulullah  

menunjukkan bahawa kecintaan kepada agama perlu dizahirkan melalui tindakan, 

bukan sekadar kata-kata. 

4. Sifat dermawan Talhah bin Ubaidillah mengingatkan bahawa harta adalah amanah 

daripada Allah  yang perlu dimanfaatkan untuk kebaikan dan membantu golongan 

yang memerlukan. 

5. Sikap rendah hati dan keikhlasan Talhah bin Ubaidillah  menjadi teladan bahawa 

kemuliaan seseorang tidak terletak pada pujian manusia, tetapi pada keikhlasan amal di 

sisi Allah . 

 
131 al-Bakri, “#8891: Kisah Pengislaman Talhah bin Ubaidillah R.A”. 


